
Høyringssvar - NOU 2017: 11 Bedre bistand. Bedre beredskap. 

 

Vi vil med dette komme med enkelte innspel til NOU 2017: 11 der det oppnemnde utvalet har utgreia og 

føreslått framtidig organisering av politiets særorgan og nasjonale beredskapsressursar. 

 

Lotteri- og stiftelsestilsynet er eit statleg direktorat og tilsyn med to underliggande fagtilsyn.   

 

Lotteritilsynet fører tilsyn og kontroll med dei statlege pengespela og den private lotterimarknaden. Vi 

forvaltar dessutan ordninga med kompensasjon av meirverdiavgift til frivillige lag og organisasjonar, og 

ved bygging av idrettsanlegg. Tilsynet har også ansvar for å drifte den nye nasjonale eininga for arbeid 

mot manipulering av idrettskonkurransar («kampfiksing»). I forslaget til ny kvitvaskingslov er 

Lotteritilsynet oppført som tilsynsmyndigheit på pengespelområdet. 

Økonomisk kriminalitet kan forekomme innanfor alle desse ansvarsområde, om enn på ulikt vis. Av 

område med høgast risiko, kan nemnast pyramidar, ulovleg marknadsføring og formidling av spel utan 

løyve, kampfiksing, og lovbrot på mottakarsida for statlege tilskot. Det er ofte mykje pengar involvert i 

desse områda, og eit gjennomgåande trekk er at utøvarane av den økonomiske kriminaliteten er  

ressurssterke både når det gjeld kreativitet, økonomi og kompetanse. Særleg når det gjeld pengespel, 

pyramide og kampfiksing ser vi dessutan forgreiningar til utlandet. Ettersom delar av speleomsetnaden 

framleis skjer utan at spelaren legitimerer seg, ligg det føre ein høg risiko for at kriminelle kan nytte 

pengespelmarknaden til å kvitvaske utbyte av den ulovlege verksemda si. Mange pengespel har dessutan 

svært høg gjennomsnittleg tilbakebetalingsprosent, noko som gjer dette til ein aktuell arena for 

kvitvasking. 

 

Stiftelsestilsynet fører tilsyn og kontroll med at forvaltninga av norske stiftelsar skjer i samsvar med 

stiftelsens vedtekter og stiftelseslova. Vi jobbar for å skape tillit til stiftelsar som organisasjonsform.  

På stiftelsesområdet er fare for at tillitsvalde og leiing «tappar» stiftelsen gjennom tilsynelatande 

forretningsmessige transaksjonar, men der realiteten er at stiftelsens midlar går til uvedkomande på 

bekostning av stiftelsens formål. Stiftelsesforma utgjer i seg sjølv ein risiko for økonomisk kriminalitet, i 

og med at stiftelsane er sjølveigde, utan kontroll av eksterne eigarar eller medlemmer, og ofte med styret 

som einaste organ. Mange stiftelsar forvaltar betydelege midlar, noko som gjer at risikoen er relativt høg 

for at det kan utøvast økonomisk kriminalitet av stort omfang. Den lukka organisasjonsforma vil innebere 

ein risiko for at stiftelsar også kan bli brukt i samband med kvitvasking og terrorfinansiering. 

     

Ut frå det som her er sagt, deler vi utvalets vurdering av at det innanfor alvorleg økonomisk kriminalitet 

vil vere behov for bistand frå nasjonale spisskompetansemiljø, og at det framleis vil vere nødvendig å 

løyse dei tyngste økonomiske straffesakene nasjonalt. Utvalet viser i den samanheng til at slike saker ofte 

involverer spesialisert kriminalitet der ressurssterke utøvarar tek ein kalkulert risiko. 

Dei mest alvorlege sakene innanfor våre ansvarsområde er særs ressurskrevjande å etterforske og 

iretteføre. Lite rettspraksis og til dels uklart regelverk skapar ekstra hindringar og krev juridisk 

spisskompetanse, samt at utøvarane ofte ligg eit hakk føre regelverket i kreativitet og tilpassingsevne. 

Skal det være mogleg å ta dei største og mest kompliserte sakene, er det heilt nødvendig å ha eit sterkt 

fagleg organ.  

 

Utvalet har føreslått å slå saman Økokrim og Kripos til ei felles eining. Sjølv om vi har forståing for 

fleirtalet sin intensjon med endringa, deler Lotteri- og stiftelsestilsynet den uroa som mindretalet i utvalet, 

Fause og Paulsen, gjev uttrykk for på side 243 og 244 i utgreiinga. Ut frå vår erfaring vil vi særleg vise til 

behovet for å skjerme etterforsking av straffesaker som gjeld økonomisk kriminalitet frå annan 

kriminalitet. Dei argumenta som danna grunnlag for å opprette Økokrim i si tid, står etter vårt syn like 

sterkt i dag. Vi fryktar at saker som gjeld økonomisk kriminalitet vil tape i den daglege kampen om kva 

som skal prioriterast i ei framtidig samanslått eining. Det vil då vere stor fare for at store, tunge og 

kompliserte saker om økonomisk kriminalitet vil bli nedprioritert. 

 

Økonomisk kriminalitet utgjer ein alvorleg trussel mot samfunnet på fleire måtar. Dersom dei mest 

alvorlege tilfella av økonomisk kriminalitet får gå under radaren, vil dette skape ei kjensle av avmakt hos 

publikum, som igjen vil kunne svekke borgarane sin tillit til styresmaktene og velferdssystemet. Vi 

meiner at det er stort behov for å styrke Økokrim både med ressursar og kompetanse for å oppretthalde 

ein allmennpreventiv effekt og reell slagkraft innan nedkjemping av økonomisk kriminalitet. Vi ynskjer at 

Økokrim i framtida kan påta seg eit enda større tal straffesaker, i tillegg til å medverke til auka 

kompetanse i politidistrikta, og ikkje minst; å få auka ressursar til å kunne fylle rolla som rådgjevande 

organ for kontroll- og tilsynsmyndigheiter. 

 

Lotteri-og stiftelsestilsynet støttar dessutan mindretalet (Fause og Paulsen) når det gjeld å behalde  

modellen med integrert påtale i Økokrim, jf utgreiinga s. 247. Vi kan ikkje sjå at det å skilje påtale frå 

etterforsking i tunge økonomisaker vil betre verken effektiviteten eller kvaliteten. På dette punktet støttar 

vi fullt ut høyringsuttalen frå Norsk Øko-Forum. Den høge domfellingsprosenten for Økokrim i 

rettskraftige avgjerder (i snitt 82,2 % dei siste 5 år, jf tabellen på s. 128), viser etter vårt syn at dagens 

integrerte modell fungerer svært godt.  

 

På generelt grunnlag vil vi peike på at det ved planlegging av organisasjonsendringar og framtidig 

ressurstildeling til politiorgana, bør utvisast varsemd med å legge til grunn synergieffektar før endringane 

har vore i kraft lenge nok til at ein ser om effektane faktisk slår til (jf erfaringane frå førre politireform).  

